
Ευχή για τον φωτισμό ιατρών – Γενικής Ιατρικής 

 

Εὐχαί εἰς φωτισμόν ἱατροῦ  

 

α΄. Γενικῆς Ἰατρικῆς 

 

Δέσποτα Φιλάνθρωπε, Κύριε Ἰησοῦ Χριστέ, ὁ δι’ ἄκραν ἀγαθότητα 

πλάσας κατ’ εἰκόνα σου ἀπαθῆ τὸν ἄνθρωπον καὶ χαρισάμενος αὐτῷ τὸν 

Παράδεισον τῆς τρυφῆς, εἶτα δὲ παρακούσαντά σου καὶ τῷ διαβόλῳ 

ἑκουσίως καθυπαχθέντα καὶ γενόμενον μέτοχον τῆς φθορᾶς καὶ τοῦ 

θανάτου αὖθις πανσόφως ἀναπλάσας διὰ τῆς ὑπερλόγου ἐνανθρωπήσεώς 

σου, καθ’ ἣν διῆλθες εὐεργετῶν καὶ ἰώμενος τὰς νόσους καὶ τὰς ἀσθενείας 

τῶν αἰτουμένων σε, καὶ τὴν δύναμιν τοῦ θανάτου διὰ τοῦ Τιμίου σου 

Σταυροῦ καὶ τῆς θείας ἀναστάσεως καταργήσας δοὺς ἡμῖν τὴν 

πολυποίκιλον δύναμιν τοῦ Ἁγίου σου Πνεύματος δι’ ἧς οἱ ἅγιοί σου Πάντες 

ἄπειρα θαύματα καὶ ἰάσεις ἐπετέλεσαν, σοῦ δέομαι κἀγὼ ὁ ἐλάχιστος καὶ 

ἁμαρτωλὸς δοῦλος σου· εὐεργετήσας με διὰ τῆς σπουδῆς τῆς φιλανθρώπου 

ἰατρικῆς ἐπιστήμης εἰς τὸ βοηθεῖν τοῖς ἐκ νόσων παντοδαπῶν τρυχομένοις, 

διὰ τῶν πρεσβειῶν τῆς Παναχράντου σου Μητρὸς καὶ Πάντων τῶν Ἁγίων 

Ἀναργύρων Ἰατρῶν φώτισόν μου καὶ σήμερον τὴν πτωχὴν καὶ 

πεπερασμένην διάνοιαν εἰς ἀκριβῆ διάγνωσιν τῶν ἀσθενειῶν τῶν ὅσοι 

μέλλουσιν ἐλθεῖν πρός με, ἵνα συντελέσω κατὰ τὸ μέτρον τῶν δυνατοτήτων 

μου εἰς τὴν ἁρμόζουσαν θεραπευτικὴν ἀγωγὴν καὶ γίνω οὕτω συμμέτοχος 

τῆς σῆς ἰαματικῆς παντοδυναμίας, δοξάζων τὸ πάντιμον καὶ μεγαλοπρεπὲς 

Ὄνομά σου ἅμα τῷ Παναγάθῳ σου Πατρὶ καὶ τῷ Παναγίῳ καὶ Ζωοποιῷ σου 

Πνεύματι. Ἀμήν.  



Ευχή για τον φωτισμό ιατρών – Χειρουργικής 

 

β΄. Χειρουργικῆς 

 

Κύριε ἡμῶν Ἰησοῦ Χριστέ, ὁ ἰατρὸς τῶν ψυχῶν καὶ τῶν σωμάτων 

ἡμῶν, ὁ ἐξ ἄκρας ἀγάπης πλάσας τὸν Ἀδὰμ καὶ ἐκ τῆς πλευρᾶς τούτου 

δημιουργήσας τὴν σύντροφον αὐτοῦ καὶ κοινὴν προμήτορα τοῦ γένους 

ἡμῶν Εὔαν, ὁ ἔχων ἐξουσίαν ζωῆς καὶ θανάτου καὶ ἰατρεύων κατὰ τὴν 

ἀπερινόητον θέλησίν σου πᾶσαν μακρονοσίαν καὶ δυσθεράπευτον ἀσθέ-

νειαν, ὁ πλήθη κατατρυχομένων ἐκ ποικίλων νόσων διὰ τοῦ λόγου σου 

φιλανθρώπως ἰασάμενος, φώτισον, δέομαι, καὶ σόφισον τὴν ἐμὴν διάνοιαν 

καὶ ὁδήγησον ἀοράτως καὶ ἐπακριβῶς τὰς ἁμαρτωλὰς χεῖράς μου, 

μέλλοντος χειρουργῆσαι τοὺς εἰς τὴν ἀδυναμίαν μου προσελθόντας 

ἀσθενοῦντας ἀδελφούς. Ἐξανάστησον δὲ αὐτοὺς ταχέως ἐκ κλίνης 

ὀδυνηρᾶς καὶ ἀπόδειξον τὴν νόσον ταύτην ἀφορμὴν περαιτέρω γνώσεώς 

σου καὶ ἁγιασμοῦ αὐτῶν εἰς κληρονομίαν τῆς ἀθανάτου σου ζωῆς. Ναί, 

Κύριε Φιλάνθρωπε, ἐπάκουσόν μου κατὰ τὸ πλῆθος τοῦ ἐλέους σου καὶ τῶν 

οἰκτιρμῶν σου, ἵνα καὶ ἐν τοῖς χειρουργηθησομένοις παρ’ ἐμοῦ δοξασθῇ τὸ 

πάντιμον καὶ μεγαλοπρεπὲς Ὄνομά σου, ταῖς πρεσβείαις τῆς Παναχράντου 

σου Μητρὸς καὶ πάντων τῶν Ἁγίων Ἀναργύρων ἰατρῶν. Ὅτι σὺ ἡ ἀκένωτος 

πηγὴ πάσης δωρεᾶς καὶ δυνάμεως καὶ σοὶ πρέπει ἅμα τῷ Πατρὶ καὶ τῷ Ἁγίῳ 

Πνεύματι πᾶσα μεγαλωσύνη, δόξα, τιμὴ καὶ προσκύνησις εἰς τοὺς αἰῶνας 

τῶν αἰώνων. Ἀμήν. 

 

 

 


